
Enformaziuns y Comunicaziuns

Consëi de Ploania: Le Consëi s’encunta en dédemesaledema ai 4 de merz ales 19:30, 
te salf de calogna.

Dé Mondial de Oraziun: Le Consëi decanal dla Uniun dles Ëres Catoliches y la Uniun 
dles Ëres d’La Ila enviëia al Dé Mondial de Oraziun, en vëndres ai 6 de merz a Oies. Ales 
14:00 èl prozesciun da San Linert a Oies, ales 15:00 Mëssa con signor degan Iaco Willeit 
y signor Pire Irsara.

Jogn - Pasca de Mà a Salzburg: Jogn, orëise fà na esperionza de na dlijia jona, via y 
plëna d’entusiasm? Spo gnide ala festa dai jogn a Salzburg en Pasca de Mà. Al è inće 
na coriera dla Val Badia. Al gnarà festejé la gnüda dal Spirit Sant adöm a 7.000 d’atri 
jogn, con ćianćes, musical, catecheses, na mëssa, adoraziun, workshops y en gröm de 
devertimont. An pëia ia d’La Ila ai 22 de mà encër misdé, y röa zoruch ai 25 de mà encër 
les 20:00. Dormì vëgnel te scores, enviês è jogn dai 14 agn ensö. Le cost è de za. 110,00€ 
a će. Enformaziuns ciafun sot a www.loretto.at/event/pfingsten15 - Emportant: dan 
la prenotaziun online, scrì na e-mail a renate@valentini.cc, co menarà dötes les infos.

Scora por geniturs: Le ZFM organisëia adöm al Katholischer Familienverband na scora 
por geniturs, olache ara nen va dl’educaziun dai mituns da 6 a 10 agn. An s’encunta endöt 
4 iadi, dai 4 ai 26 de merz, la jöbia dales 20:00 ales 22:30, te salf dla Raiffeisen a Al Plan. 
Referënta è la psicologa y psicoterapeuta ddra. Margarethe Mayr da Bornech. Cost: 
50,00€ a će o 70,00€ a pêr por iscrić al ZFM, 55,00€ y 75,00€ por i atri. Prenotaziuns 
ćina ai 2 de merz pa Helga al 333/2181049 o helga.rubatscher@rolmail.net

Gara dla lösa: Le Grup dai Jogn d’Al Plan organisëia en sabeda ai 14 de merz la 2a 
ediziun dla gara dla lösa. La gara è ales 8 da sëra sön la pista ”Ćianross”. Al vën fat 
4 categories: ëi, ëres, mix y mituns (ćina 13 agn). I petorai vën partis fora dles 19:00 
ennant al travert. Cost: 10,00€ a će, con na boanda laprò. Enformaziuns y iscriziuns 
ćina ai 13 de merz pa Florian al 349/8880244 (dô les 17:00)

Zënter Families: Le ZFM enviëia düć i scrić ete a en iade a Minca ai 11 d’aorì. Sce ara 
va, jaràn a ćiaré na raprejentaziun dal Circus Krone. Sce nia, podaràn ćerne (chirì fora) 
danter le „Deutsches Museum“, i „Bavaria Filmstudios“ o le zoo. An piarà ia da doman 
encër les sis y roarà zoruch danter les 9 y les 10. Le Zënter Families sorantol i cosć dal 
iade. Prëibel s’anunzié pa Gustl Kaneider anter la sabeda ai 7 de merz, por e-mail a 
august.kaneider@rolmail.net, por SMS o telefonn (da sëra) al 335/1050216. Da dé dant 
èl l’ennom dal capofamilia y le numer dai partezipanć!

Reflesciun söle Vagnele

- Cösc fat sozedü è plën de mistêr y 
afascinant. Gejù i revelëia söa gloria ai 
discepui y vën protlamé Fì de Dio. En 
mistêr co lascia con la boćia daverta.
- Pire romagn plën de morvëia dan da 
cösta esperionza y dij fora döta söa gran 
ligrëza da podëi ester enlò con Gejù.

Dal Vagnele do San Merch, 9, 2 - 10
Te chël tomp 2à Gejù tut Pire, Iaco y Jan sön na pert y i à 

condüt sön na gran munt, mo mâ ëi susc. Y al è gnü trasfiguré 
dan da sü edli; 3sü guanć è gnüs blanć raionć, tan blanć co 
degün laadù söla tera n’è bun da i fà. 4Danlò è aparì dan sü 
edli Elìa y con ël Mosè, y ai baiâ con Gejù. 5Pire ti à dit a Gejù: 

Maester, al é bun ch’i sun chilò. I orun fà sö trëi üćes, öna por tè, öna por Mosè y öna por 
Elìa. 6Mo al ne sâ nia ći ch’al se dijea ćiodich’ai ea döt amatîs dala tëma. 7Spo èl gnü en nio 
che à lascè tomè süa ambria sön ëi, y fora dal nio cherdâ na usc: Cösc è mio Fi bunorü; 
ascutédele! Parora dal Signur. - Lalt a té, Gejù Crist!

Convertìsse y cherdéde al Vagnele!

I meditun
Con morvëia y cör davert mo mëti dan 
dal mistêr dla Trasfiguraziun, y i proi 
da mo enmaginé cô che i discepui à vit 
cösta morvëia. Ći ài mo sontì? Ći ài mo 
proé? Ligrëza sota, plenëza, magari inće 
en pü’ de tëma. Ester dan da Chël Bel 
Dio y ascuté diretamonter söa usc è na 
esperionza co ne sozeda nia vigne dé.
Gejù, desco Chël Bel Dio, T’aste mâ 
revelé a püćes porsones, por les fà 
testimoni de Töa divinité. Te se chërdes 
inće nos ala medema misciun. Tla 
Parora y tla Mëssa, tla oraziun y tla 
ćiarité, podunse nos t’encunté.
Gejù, al è bel da sté con Te. Ćiamó plü 
bel èl da ti taché ai atri la ligrëza de 
cösta encuntada. (Parola Amica)

I periun ensciö

”Ascutédele!” Al è saorì da dì de scê, 
sce an è söla munt Tabor, testimoni 

direć dla gran manifestaziuns de Dio. 
Mo ”Ascutédele” vàl inće encö, olache 

l’individualism y l’egoism è i gragn 
protagonisć, olache al convëgn gonot 
da scuté plü co ascuté. Y enlò èl belo 

plü rio. Al ô ester coraje y carater.
Chël s’aodi!




